
					ఈ పుట ఆమోదించబడ్డది
రామ- 	నీమనుసు వాడిమీదికి వెళుతూందేం? ఐతే నీకెందుకు, కాకపోతేనీకెందుకు?

మధు- 	మతిలేని మాటా, సుతిలేనిపాటా, అని.

రామ- 	నాకామతి లేదంటావు?

మధు- 	మీకు మతిలేకపోవడవేఁం, నాకే.

రామ- 	యెం చేత?

మధు- 	నుదట్ను వ్రాయడం చేత.

రామ- 	యేవఁని రాశుంది?

మధు- 	విచారం వ్రాసివుంది.

రామ- 	యెందుకు విచారం?

మధు- 	గిరీశంగారు లుబ్ధావధాన్లుగారి తమ్ములైతే, పెళ్లికివొస్తారు; పెళ్లికివొస్తే, యేదైనాచిలిపిజట్టీ పెట్టి, మీమీద చెయిజేసుకుంటారేమో అని విచారం.

రామ- 	అవును, బాగాజ్ఞాపకంచేశావు. గాని డబ్బు ఖర్చైపోతుందని అవుఁధాన్లు బంధువుల నెవళ్లనీ పిలవడు.

మధు- 	గిరీశంగారు పిలవకపోయినా వస్తారు.

రామ- 	నువుగానీ రమ్మన్నావా యేమిటి?

మధు- 	మీకంటే నీతిలేదుగాని నాకులేదా?

రామ- 	మరివాడొస్తాడని నీకేలాతెలిసింది?

మధు- 	పెళ్లికూతురు అన్నకి చదువు చెప్పడానికి కుదురుకుని, వాళ్లింట పెళ్లి సప్లై అంతా ఆయనేచేస్తున్నారట. అంచేత రాకతీరరని తలస్తాను.

రామ- 	వాడొస్తే యేమి సాధనం?

మధు- 	నన్నా అడుగుతారు?

రామ- 	పెళ్లే తప్పిపోతే?

మధు- 	యలాతప్పుతుంది?

రామ- 	తప్పిపోడానికి ఒకతంత్రం పన్నా`ను.

మధు- 	అయితే, మధురంమాట చెల్లించారే?

రామ- 	చెల్లించక రావఁప్ప యే చెరువునీరు తాగుతాడు?

మధు- 	యేదీముద్దు (ముద్దుపెట్టుకొనును.)

రామ- 	గాని మధురం, కీడించిమేలిద్దాం. ఒకవేళ దెబ్బబే జోటు అయిపోయి వాడు రావడవేఁ తటస్థిస్తే యేవిఁటి సాధనం?

మధు- 	ఆడదాన్ని, నన్నా అడుగుతారు?

రామ- 	ఆడదాని బుద్ధిసూక్ష్మం. కోర్టువ్యవహారం అంటే చెప్పు. యెత్తుకి యెత్తు యింద్రజాలం లాయెత్తుతానూ? చెయిముట్టు సరసవఁంటేమాత్రం నాకు కరచరణాలు ఆడవు.

		 ఈ పేజీలో చివరి మార్పు 5 అక్టోబరు 2018న 09:33కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

